
04 歡喜做志工 
林士哲 

阮爸母攏是教冊的，自細漢 就一直教示阮愛做一个

守本份閣有責任感的人， 嘛會親身做予阮看，抑是做好

模範予阮學。 

自我讀幼稚園開始，逐禮拜的歇睏日， 攏會𤆬我佮

小妹鬥陣去做資源回收、分類的工課。寢頭我感覺彼糞埽

癩 閣臭臭，一直毋敢行倚去，干焦遠遠徛佇邊仔看。尾

仔看著一寡囡仔兄和囡仔姊用跤相爭咧踏塑膠矸仔，實在

真趣味，我就行倚去和 做伙耍。小妹嘛會將阮踏扁的矸

仔佮管仔分類，抾予規堆。有當時我也會鬥相共，共塑膠

矸仔的蓋捘開，抑是共 a-lú-mih1管仔踏予扁。師姊佮師兄

定定呵咾阮姊妹仔足𠢕，聽著害阮感覺真歹勢。 

斯當時我猶細漢，毋知影按呢做欲創啥，干焦感覺真

好耍就綴人戇戇仔做。尾仔阿母共阮講，糞埽會當變黃金，

阿爸嘛去網路頂揣一寡資料和影片予阮看，予阮了解阮是

咧做一件真有意義的代誌，阮就愈做愈歡喜。 

逐擺做煞規身軀攏足垃儳，毋過阮感覺真有成就感，

三不五時閣有師兄會煮食著透心涼的綠豆湯佮逐家分享，

逐家食甲心涼脾土開；有時師姊嘛會煮芳貢貢閣甜粅粅的

紅豆圓仔湯予阮做點心，予人足感心的。 

一直到讀國中的時，學校規定國中三冬內愛提著三十

四點鐘的志工時數。歇熱的時，同學就招我做伙去進前畢

業的國小鬥摒掃。那做那𨑨迌，雖罔真輕鬆，但是我感覺

按呢足無心適閣無啥成就感，尾仔我就無想欲去做矣。 

爸母知影了後，就招我佮小妹做伙去做社區的環保志

工，佇歇睏日和人鬥陣攑掃梳掃街仔路抑是去抾糞埽，甚

至是參加淨溪，去溪邊抾糞埽。熱天時阮驚日時天氣傷翕

熱，阮攏會佇天拄拍殕仔光就出門。有當時仔會拄著透風

落雨，阮嘛是雨幔穿咧、靴管囊咧、鋏仔攑咧就出門，真

正是「歡喜做，甘願受」。 

阮規家伙仔佇歇睏日做環保，一目𥍉嘛做欲二十冬囉，

環保已經成做阮日常生活的一部份矣。感謝爸母的牽教，

阮會永遠記牢牢，嘛會繼續傳承落去。 

